
 � Azərbaycan müstəqillik əldə etdiyi ilk illərdə 

ölkəmizdəki mürəkkəb sosial-iqtisadi, ictimai-siyasi vəziyyət 
ordu quruculuğuna da mənfi təsir etmişdi. Könüllü dəstələrdən 
yaradılan ordu istər struktur, istərsə də güc baxımından mövcud 
şəraitin tələblərinə cavab vermir, yerli özünümüdafiə batalyonları 
məhəlli xarakter daşıyırdı. Vahid komandanlığın olmaması 
isə silahlı dəstələrin müxtəlif şəxslərin əlində cəmlənməsi ilə 
nəticələnmişdi. Ermənistanın Azərbaycana qarşı ərazi iddiası da 
ordu quruculuğunun elmi əsaslarla gerçəkləşdirilməsinə əngəl 
törədirdi. Məhz belə bir şərait, həmçinin səriştəsizlik ucbatından 
müstəqilliyini yenicə bərpa edən Azərbaycanda ordu quruculuğu 
prosesi istənilən səviyyədə getmirdi. Ordu qarşıda duran 
taleyüklü məsələlərin icrasını həyata keçirməyi yox, şəxsi istəkləri 
reallaşdırmağı daha üstün tuturdu. 

Ulu öndərimizin yenidən siyasi 
hakimiyyətə qayıdışı ilə respublikada 
xaos, özbaşınalıq tədricən aradan 
qaldırıldı, bununla bərabər, ordu 
quruculuğunda da uğurlu islahatlara 
başlanıldı. Çox keçmədən Azərbaycan 
Ordusu cəbhədə uğurlu əməliyyatlar 
həyata keçirdi, bir sıra yaşayış 
məntəqələrimiz düşməndən azad 
edildi. 

Yeri gəlmişkən, 1994-cü il may 
ayının 12-də atəşkəs barədə sazişin 
imzalanması ordu quruculuğun-
da islahatların aparılmasını daha 
da sürətləndirdi. Orduya çağırışla 
bağlı bütün problemlər həllini tapdı, 
fərarilik halları aradan qaldırıldı. 
Dövlətçiliyi uca tutan zabitlər rəhbər 
vəzifələrə irəli çəkildi. Şəxsi heyətin 
mənəvi-psixoloji hazırlığına, döyüş 
ruhunun yüksəldilməsinə diqqət 
artırıldı, hərbi vətənpərvərlik işi 
gücləndirildi. 

Xatırladım ki, 1993-cü il noyab-
rın 1-də Prezidentin müvafiq fərmanı 
ilə Dövlət Müdafiə Şurası yaradıldı. 
Həmin gün keçirilən ilk iclasda ordu 
quruculuğu, müdafiə məsələləri 
geniş müzakirə olundu, mühüm 
qərarlar qəbul edildi. Səfərbərliyin 
təşkili, döyüş hazırlığının, qoşun 
hissələrinin, şəxsi heyətin təlim-
tərbiyəsinin təkmilləşdirilməsinə, 
sosial şəraitin yaxşılaşdırılması-
na istiqamətləndirilən tədbirlər 
müəyyənləşdirildi. Qısa müddət 
ərzində reallaşdırılan islahatlar öz 
müsbət nəticəsini verdi, nizami ordu-
nun formalaşdırılması istiqamətində 

müsbət nəticələr əldə edildi. 
1993-cü il noyabrın 23-də 

Milli Şurada “Müdafiə haqqında” 
qanun qəbul olundu. Həmin qanunla 
ordu quruculuğunda məsul vəzifəli 
şəxslərin və orqanların fəaliyyəti 
sistemləşdirilərək məsuliyyət sahələri 
dəqiqləşdirildi. Bununla bərabər, ulu 
öndər Azərbaycan Respublikasının 
Prezidenti, Ali Baş Komandan kimi 
şəxsən cəbhə bölgələrinə gedib, 
ordunun, əsgərlərin vəziyyəti ilə 
yaxından tanış oldu, konkret tədbirlər 
müəyyənləşdirdi. Şübhəsiz ki, bu, 
ordunun şəxsi heyətinin mənəvi hazır-
lığına mühüm təsir göstərirdi. 

Dahi şəxsiyyətin ordu quruculuğu 
ilə bağlı həyata keçirdiyi tədbirlər 
hazırda onun siyasi kursunun layiqli 
davamçısı, Prezident İlham Əliyev 
tərəfindən inamla, uğurla davam 
etdirilir. Hərbi sahədə əsaslı islahatlar 
aparılması ilə yanaşı, ordumuzun 
yeni silah və texnika ilə təchizi diqqət 
mərkəzində saxlanılır. Təminatı yax-
şılaşdırmaq üçün Müdafiə Sənayesi 
Nazirliyi tərəfindən müxtəlif təyinatlı 
silah-sursat istehsal olunur. 

Son 15 ildə Azərbaycanda ordu qu-
ruculuğu prosesinin təkmilləşdirilməsi 
istiqamətində həyata keçirilən tədbirlər 
sırasında çağırış və səfərbərlik pro-
sesinin təkmilləşdirilməsi ilə bağlı 
məsələyə mühüm önəm verilib. “Hərbi 
vəzifə və hərbi xidmət haqqında” Qanu-
nun tətbiqi barədə ölkə Prezidentinin 
13 fevral 2012-ci il tarixli fərmanı ilə 
müvafiq sahədə idarəetmə strukturu-
nun təkmilləşdirilməsi, onun müasir 

tələblərə uyğun qurulması məqsədilə 
Müdafiə Nazirliyinin tabeliyində olan 
Hərbi Komissarlıq, Naxçıvan Muxtar 
Respublikasının Hərbi Komissarlığı, 
rayon, şəhər, şəhər rayonu hərbi komis-
sarlıqları ləğv edilib, onların əsasında 
isə Səfərbərlik və Hərbi Xidmətə Çağı-
rış üzrə Dövlət Xidməti yaradılıb. 

Adıçəkilən qurum ötən müddətdə 
qarşıya qoyulan məqsədlərə nail 
olmaq üçün mühüm işlər görüb, 
ilk növbədə həqiqi hərbi xidmətə 
çağırışın qanunlara müvafiq qaydada 
təşkil edilməsini uğurla reallaşdır-
mağa çalışıb. Bu da təsadüfi deyil. 
Çünki cəmiyyətin ordu haqqında 
rəyinin formalaşmasına gənclərin 
həqiqi hərbi xidmətə çağırılması 
prosesi mühüm təsir göstərir. Ona 
görə də qurum həqiqi hərbi xidmətə 
çağırışın qanunlara müvafiq qayda-
da təşkil edilməsinə daim mühüm 
vəzifə kimi yanaşır. Azərbaycan 
Respublikasının 16 yaşı tamam olan 
bütün kişi cinsli vətəndaşlarının 
tibbi yoxlamadan keçirilərək qey-
diyyata alınmaları, çağırışçıların 

sayının dəqiq müəyyənləşdirilməsi, 
onların hərbi xidmətə yararlılıq 
dərəcəsinin, təhsil, ixtisas (peşə) və 
fiziki hazırlıq səviyyəsinin hərtərəfli 
öyrənilməsi kimi məsələlərə ciddi 
diqqət yetirir. Eyni zamanda, qoşun 
növləri üzrə ilkin təyinat verilərkən 
sözügedən Xidmətin yerli idarə, şöbə 
və bölmələri tərəfindən sağlam, fiziki 
cəhətdən hazırlıqlı çağırışçıların 
seçilmələri qarşıda mühüm vəzifə 
kimi durur. 

Son illərdə çağırış sistemində 
çağırışçıların hərbi uçotunun dəqiq 
və düzgün aparılmasına, yoxlama-
ların keçirilməsinə nəzarət artırılıb. 
Bu isə Xidmətin yerli idarə, şöbə, 
bölmələrinin və aidiyyəti dövlət or-
qanlarının həmin sahəyə məsuliyyətlə 

yanaşmasına və çağırış sistemində 
şəffaflığın təmin olunmasına zəmin 
yaradıb. Onu da qeyd edim ki, 
qurum tərəfindən mərkəzləşdirilən 
uçot sistemlərinin təşkil edilməsi, 
o cümlədən hərbi qeydiyyat və 
hərbi uçot sahəsində vahid elektron 
informasiya sisteminin yaradıl-
ması sahəsində xeyli iş görülüb. 
Vahid elektron informasiya sistemi 
vasitəsilə çağırışaqədər yaş həddində 
olan vətəndaşların, çağırışçıların və 
hərbi vəzifəlilərin qeydiyyatının və 
uçotunun aparılmasına diqqətin artı-
rılması həqiqi hərbi xidmətə çağırış 
sisteminin təkmilləşdirilməsinə öz 
müsbət təsirini göstərib. 

Son illərdə Azərbaycanda 
korrupsiya və rüşvətxorluğa qarşı 

ciddi mübarizə aparılması və bu 
istiqamətdə dövlət siyasəti Səfərbərlik 
və Hərbi Xidmətə Çağırış üzrə Dövlət 
Xidməti qarşısında da təxirəsalınmaz 
tədbirlər görülməsi zərurətini ortaya 
qoyub. Azərbaycan Prezidenti cənab 
İlham Əliyevin vurğuladığı kimi, bu 
xoşagəlməz halların aradan qaldı-
rılması üçün güclü siyasi iradə var, 
amma korrupsiya və rüşvətxorluğa 
qarşı mübarizə ümumxalq işi olmalı, 
ictimaiyyət də bu işlərə fəal qoşul-
malıdır.

General-leytenant Arzu 
Rəhimovun rəhbərlik etdiyi 
adıçəkilən xidmət qurumu tərəfindən 
ötən müddətdə korrupsiyaya qarşı 
mübarizə və şəffaflığın artırılması 
istiqamətində müvafiq tədbirlər görü-
lüb, daxil olan məlumatlar əsasında 
müvafiq araşdırmalar aparılıb, 
qanunvericiliyin tələblərini pozan 
vəzifəli şəxslər barəsində toplanmış 
materiallar əməllərinə hüquqi qiymət 
verilməsi məqsədi ilə Hərbi Prokuror-
luğa göndərilib. 

Prezident İlham Əliyevin 
“Dövlət orqanlarının elektron 
xidmətlər göstərməsinin təşkili 
sahəsində bəzi tədbirlər haqqında” 
fərmanına və “İdarələrarası elektron 
sənəd dövriyyəsi sistemi haqqında 
Əsasnamə”nin tələblərinə uyğun 
olaraq Səfərbərlik və Hərbi Xidmətə 
Çağırış üzrə Dövlət Xidmətinin inter-
net saytının yaradılması vətəndaşlara 
bu qurumla operativ əlaqə saxlamaq, 
onları maraqlandıran mövzu və 
suallarla bağlı informasiya əldə etmək 

imkanı yaradılıb. 
Çağırışçılara müddətli həqiqi 

hərbi xidmətlərini hansı hərbi hissədə 
keçmələri barədə məlumatların inter-
net və ya qısa mesaj (SMS) vasitəsilə 
verilməsi xidməti də vətəndaşlar 
tərəfindən razılıqla qarşılanıb. 
Etiraf edək ki, qurumda bu və ya 
digər məsələlərin elektron qaydada 
gerçəkləşdirilməsi əvvəllər nəzərə 
çarpan bəzi neqativ halların aradan 
qaldırılmasına, şəffaflığın təmin olun-
masına müsbət təsir göstərib. 

Xidmətin fəaliyyətində çağırış-
çıların hərbi xidmətə hazırlanması, 
vətənpərvərlik ruhunda tərbiyə 
edilməsi məsələləri də diqqət 
mərkəzində saxlanılır. Qurum 
tərəfindən həmin işə gənclərin 
hələ orta məktəbdə təhsil aldı-
ğı dövrdən başlanılır. Bu zaman 
hərbi-vətənpərvərlik tərbiyəsinin 
aşılanması hərb tariximizlə sıx bağlı 
olan milli dəyərlərə əsaslanılaraq 
gerçəkləşdirilir. Şübhəsiz ki, burada 
əsas məqsəd gəncləri Vətənə sonsuz 
sədaqət, xalqa məhəbbət, milli adət 
və ənənələrə hörmət, Azərbaycan 
Ordusuna sevgi və məhəbbət, 
düşmənə nifrət, hər an Azərbaycan 
Respublikasının müstəqilliyi və ərazi 
bütövlüyü uğrunda mübarizə ruhunda 
tərbiyə olunması ilə bağlıdır. Başqa 
sözlə, Səfərbərlik və Hərbi Xidmətə 
Çağırış üzrə Dövlət Xidmətinin yerli 
qurumları müvafiq dövlət orqanları ilə 
birgə hərbi-vətənpərvərlik tərbiyəsi 
istiqamətində gələcək döyüşçülərə 
Vətənin taleyi üçün yüksək cavabdeh-
lik məsuliyyəti aşılayır. 

Sonda onu da qeyd etmək 
istərdim ki, Səfərbərlik və 
Hərbi Xidmətə Çağırış üzrə 
Dövlət Xidməti öz fəaliyyətində 
gənclərin hərbi təhsilə marağını 
daha da artırmaq üçün orta təhsil 
müəssisələrində hərbi hazırlıq 
dərslərinin təkmilləşdirilməsini, fənn 
müəllimlərinin ixtisaslı kadrların 
sırasından seçilməsini, onların daimi 
olaraq təkmilləşdirilməsini də həmişə 
diqqətdə saxlayır. 

Anar YUSİFOĞLU, 
jurnalist

Azərbaycanda çağırışçıların 
vətənpərvərlik ruhunda tərbiyə 
edilməsi mühüm önəm daşıyır

 “Davamlı inkişaf və humanitar 
elmlərin aktual problemləri”

 � Azərbaycan Universitetində ümummilli 
lider Heydər Əliyevin anadan olmasının 95 illiyinə 
həsr olunmuş “Davamlı inkişaf və humanitar 
elmlərin aktual problemləri” mövzusunda 
beynəlxalq elmi konfrans keçirilmişdir. 
Konfransda son illərdə bəşəri önəmi ilə seçilən bu 
elm sahəsində çalışan alimlərin yeni ideya və elmi 
nəticələri müzakirə olunmuş, uyğun platforma 
təqdim edilmişdir.

İngiltərədəki Kembric Uni-
versitetinin, Latviyanın Liepaja 
Universitetinin və “Synergy 
Group”un tərəfdaşlığı ilə 
keçirilən konfransın iştirak-
çıları əvvəlcə Fəxri xiyabana 
gedərək müasir Azərbaycan 
dövlətinin memarı və qurucu-
su, ümummilli lider Heydər 
Əliyevin xatirəsini dərin ehti-
ramla yad etmişlər. 

Konfransı giriş sözü ilə 
açan Azərbaycan Universite-
tinin rektoru Səadət Əliyeva 
bildirmişdir ki, Bakı konf-
ransına göstərilən maraq, 
onun işində 10 ölkədən gələn 

alimlərin iştirakı həm davamlı 
inkişaf konsepsiyasına və bu 
konteksdə humanitar elmlərin 
çağdaş problemlərinə elmi 
həssaslıqdan xəbər verir. 

Ali məktəb rəhbəri 
iştirakçıların diqqətinə 
çatdırmışdır ki, davamlı 
insan inkişafının tədrisinə 
dünyada 2005-ci ildə baş-
landığı halda, Azərbaycanda 
bu prosesə ümummilli lider 
Heydər Əliyevin rəhbərliyi 
ilə 1998-ci ildən başlanıb. Bu, 
ölkəmizin təhsil siyasətində 
insan amilinin prioritet təşkil 
etməsindən xəbər verir. 

Prezident İlham Əliyev isə 
“Təhsil Azərbaycanın da-
vamlı inkişaf strategiyasının 
ən öncül istiqamətlərindən 
biridir” fikrini bəyan etməklə 
ölkəmizdə onun üstünlüyünü 
müəyyənləşdirib.

AMEA Tarix İnstitutu-
nun direktoru, Milli Məclisin 
deputatı, akademik Yaqub 
Mahmudov, Milli Məclisin 
deputatı Aydın Mirzəzadə, 
Rusiyanın Azərbaycandakı 
səfirinin müşaviri İqor Yero-
min, Azərbaycan Respublikası 
Prezidenti yanında Bilik Fon-
dunun aparat rəhbəri, profes-

sor İsaxan Vəliyev, görkəmli 
yazıçı Çingiz Aytmatovun 
oğlu, diplomat Askar Aytma-
tov, “Simurq” Azərbaycan 
Mədəniyyət Assosiasiyasının 
prezidenti, professor Fuad 
Məmmədov, Azərbaycan Dillər 
Universiteti rektorunun müşa-
viri Seyfəl Həsənov, “Assol” 

İctimai Fondunun prezidenti 
Assol Moldokmatova konfran-
sın əhəmiyyətindən söz açmış, 
müzakirə olunacaq mövzunun 
aktuallığını vurğulamışlar.

Ümumi iclasda Türkiyə 
və Rusiyanın tanınmış alimləri 
Bülent Açma və Olqa Astaf-
yeva məruzə ilə çıxış emişlər. 
Konfrans işini iqtisadiyyat, 
filologiya, kulturologiya, tarix 
və hüquq, təhsil və İKT, sosial 
elmlər bölmələrində davam 
etdirmişdir. 

İkinci gün plenar iclas-
da Moskva Dövlət Pedaqoji 
Universitetinin professoru 
Yuri Qoryaçevin “UNESCO-
nun UNITWIN kafedrasının 
proqramı dayanıqlı inkişaf 
proqramının gündəliyində” 
mövzusunda məruzə ilə çıxış 
etmişdir.

Türkiyə, Rusiya, Braziliya, 
Qazaxıstan, Qırğızıstan, Polşa, 
Şimali Kipr Türk Respublikası, 
Ukrayna və s. kimi 15-ə yaxın 
ölkənin elm adamlarının 232 
məqaləsi konfransa təqdim 
edilmiş materiallar kimi toplu 
şəklində çap olunmuşdur. 

Namiq QƏDİMOĞLU, 
“Xalq qəzeti”

Türkiyədə “Azərbaycan Bakı parkı” və 
“Xocalı soyqırımı” abidəsi açıldı

 � Azərbaycan həqiqətlərini dünyaya çatdırmaq məqsədilə 
Türkiyənin bir sıra şəhərlərində “Xocalı”, “Qarabağ” və s. adları 
ilə bağlı abidələr və parkların açılması ənənəsi davam edir. Mayın 
8-də Türkiyənin qədim bölgələrindən biri olan Efelerdə “Azərbaycan 
Bakı parkı” və “Xocalı soyqırımı” abidəsinin açılışında yüzlərlə 
insan iştirak edib. Efeler bələdiyyəsi bölgəsinin mərkəzində yerləşən 
park və abidə Milli Məclisin deputatı Qənirə Paşayevanın və Efeler 
Türk Ocaqlarının təşəbbüsü ilə hazırlanıb. Bunu parkın və abidənin 
açılışında Efeler bələdiyyəsinin sədri Mesut Özakcan deyib. 

Parkın mərkəzində ucaldılan – Ana 
abidəsi Xocalı soyqırımı qurbanlarının 
faciəsini əks etdirir. Açılışda Efeler 
bələdiyyəsinin rəhbəri, Azərbaycanın İs-
tanbuldakı Baş Konsulluğunun rəsmiləri, 
QHT, media nümayəndələri və yüzlərlə 
yerli sakin iştirak edib. Azərbaycan və 
Türkiyənin dövlət himninin səslənməsi 
ilə başlayan açılış mərasimində şəhidlərin 
ruhu bir dəqiqəlik sükutla yad edilib. 
Çıxışında “biz Azərbaycanın səsi olmağa 
hər zaman hazır olduq və bu sözdə 
qalmadı”, – deyən Efeler bələdiyyəsinin 
rəhbəri Mesut Özakcan əlavə edib ki, “bu 
gün, Azərbaycan adını Efelerdə yaşatma-
ğın qürurunu yaşayırıq”, – deyib. 

Milli Məclisin deputatı Qənirə Paşa-
yeva ümummilli lider Heydər Əliyevin 

ifadə etdiyi kimi, “Bir millət, iki 
dövlət olan Azərbaycan və Türkiyə 
qardaşlığı atılan hər addımda, 
ərsəyə gələn bütün işlərdə özünü 
göstərir,” – deyib: “Hər bir türk 
övladı həm də qarabağlıdır. Siz nə 
qədər qarabağlı olsanız, səsimizi 
dünyaya o qədər çox çatdıra bilərik. Axı 
o torpaqlarda günahsızcasına qətl edilən 
insanlar bizim qardaş, bacılarımızdır. 
Bu gün qədim Şuşamızın Ermənistan 
tərəfindən işğal olunduğu və bizim 
hamımız üçün çox ağır bir gündür. Biz 
birlikdə bu işğalların bitməsi üçün daha 
da çox çalışmalıyıq. Birliyimizi daha da 
gücləndirməliyik”. Çıxışlarda bir daha bu 
zülümlərin yaşanmaması üçün gəncliyin 
Qarabağda baş verənləri yaddaşlarına 

yazmağın zəruriliyi dilə gətirilib: “belə 
abidələr və parklar Türk dünyasının dörd 
bir yanında açılmalıdır”. 

Azərbaycan Prezidenti İlham 
Əliyevin Türkiyədə baş verən hadisələrlə 
bağlı  
verdiyi mesajlara xüsusi toxunan 
Q.Paşayeva “cənab Prezident əsl qardaş-
lığın necə olduğunu hər kəsə göstərib və 
bu, dosta da, düşmənə də çox önəmli me-
saj olub”, – deyib. O bildirib ki, bu gün 

Türkiyədə belə parkların, abidələrin açıl-
ması çox önəmlidir: “Bir türk xalqının, 
toplumunun problemi, bütün türk xalqla-
rının ortaq problemidir. Ona görə də Türk 
dünyası ilə bağlı məsələlərdə bir-birimizə 
hər zaman böyük dəstək olmalıyıq. İn-

şallah, yaxın zamanlarda belə 
tədbirləri birlik və bərabərlik 
içində Ermənistanın işğalın-
dan qurtaracağımız Dağlıq 
Qarabağımızda, Şuşamızda, 
Xocalımızda və digər o gözəl 
bölgələrimizdə də birlik 
və bərabərlik içində qeyd 
edəcəyik”.

 Efeler bələdiyyəsinin 
sədri, Efeler Türk Ocaqlarının 
rəhbəri çıxışlarında hər zaman 
qardaş Azərbaycanın yanında 
olduqlarını bildiriblər. Efele-
rin mərkəzində “Azərbaycan 
Bakı parkı”nın və “Xocalı 
soyqırımı” abidəsinin bundan 
sonra yerli sakinlərin ziyarət 
yerinə çevriləcəyi deyilib. 

Q.Paşayeva abidə önündə tədbir işti-
rakçılarına Qarabağ həqiqətləri, Xo-
calı soyqırımı və abidə ilə bağlı geniş 
məlumatlar verib, jurnalistlərin suallarını 
cavablandırıb. Abidənin hazırlanmasında 
dəstək göstərən və əməyi olan hər kəsə 
təşəkkürünü bildirib.

Zərifə BƏŞİRQIZI, 
“Xalq qəzeti”

Bakıda ITSA rəhbərlərinin illik iclası keçirilir

 � Mayın 14-də Bakıda Beynəlxalq Nəqliyyat 
Təhlükəsizliyi Assosiasiyasının (ITSA –  International 
Transportation Safety Association) himayəsi altında 
nəqliyyat hadisələrinin araşdırılması üzrə müstəqil 
orqanların rəhbərlərinin illik iclası öz işinə başlayır.

1993-cü ildə yaradılan və 
indiyədək 16 araşdırma orqa-
nından ibarət olan ITSA ABŞ-ın 
Nəqliyyat Təhlükəsizliyi Milli 
Komitəsi (NTSB), Kanada-
nın Nəqliyyat Təhlükəsizliyi 
Komitəsi (CTSB), Niderlandın 
Təhlükəsizlik Komitəsi (DSB), 
İsveç, Finlandiya, Norveç, 
Avstraliya, Böyük Britaniya, 
Yeni Zelandiya, Hindistan, 
Yaponiya, Tayvan, Cənubi 
Koreya, Fransa, Sinqapur 
və Dövlətlərarası Aviasiya 
Komitəsinin simasında "Mülki 

aviasiya və hava məkanından 
istifadə üzrə Saziş"in iştirak-
çısı olan dövlətlərin nəqliyyat 
hadisələrinin araşdırma orqanla-
rını özündə birləşdirir.

Bu il iclasın keçirilməsi 
məkanı kimi Bakı şəhərini 
təklif edən Aviasiya və 
Hava Məkanından Istifadə 
üzrə Dövlətlərarası Şura 
və Dövlətlərarası Aviasiya 
Komitəsi olmuşdur. Təklif 
assosiasiyasının üzvü olan 
bütün dövlətlər tərəfindən 
məmnuniyyətlə dəstəklənmişdir.

Tədbirin ilk günü qonaq-
lar Heydər Əliyev Beynəlxalq 
Aeroportunu ziyarət edərək 
yeni aerovağzal kompleksi  1-ci 
Terminalın, “Silk Way Technics”, 
“Silk Way Business Aviation”, 
“Baku Cargo Terminal” və 
“Azəraeronaviqasiya” HHİ-nin 
(AZANS) fəaliyyəti ilə tanış 
olmuşlar.

İclasda nəqliyyatda 
təhlükəsizliyin təmin edilməsi 
sahəsində aktual mövzular, 
ağır hadisələrin araşdırıl-
ması nəticələri, nəqliyyatda 
təhlükəsizliyin artırılmasına 
yönələn tövsiyyələrin işlənib 
hazırlanması və tətbiqi, belə 
tövsiyələrin dövlət orqanları 
tərəfindən implementasiyasının 
monitorinqi müzakirə olunacaq.

İclas iştirakçıları yeni 
texnologiyaların nəqliyyatda 
təhlükəsizliyə təsiri və 
hadisələrin araşdırılması za-
manı bu təsirin nəzərə alın-
masının vacibliyi məsələsini 
müzakirə olunacaq mövzular 
sırasına daxil etmişdir. Belə 
problemlərə pilotsuz nəqliyyat 
sistemlərinin artan tətbiqi, süni 
intellekt elementlərinin tətbiqi 
ilə infrastruktur və nəqliyyatın 
kompüterləşməsi, yeni naviqa-

siya, axtarış və xilasetmə, və s. 
sistemlərin tətbiqi aiddir.

Belə yüksək səviyyədə 
görüş Azərbaycanın paytaxtında 
ilk dəfə keçirilir və iqamətgahı 
Bakıda yerləşən Aviasiya və 
Hava Məkanından Istifadə üzrə 
Dövlətlərarası Şura tərəfindən 
uçuşların təhlükəsizliyinin təmin 
edilməsi sahəsində regional 
əməkdaşlığın inkişafı strate-
giyasının həyata keçirilməsi 
çərçivəsində təşkil olunur. Bu 
strategiya ICAO və IATA-nın 
avianəqliyyatın əlçatanlığının 
artırılması, mülki aviasiya və 
uçuşların təhlükəsizliyinin 
təmin edilməsinin səmərəliliyi 
üzrə təşəbbüslərinin həyata 
keçirilməsinə yönəlmişdir.

Azərbaycan Respub-

likası "Mülki aviasiya və 
hava məkanından istifadə 
üzrə Saziş"in tamhüquqlu 
üzvü olaraq və Aviasiya üzrə 
Dövlətlərarası Şurasının çox 
sayda beynəlxalq görüşlərin, 
seminarların, konfransların 
təşkili üzrə fəaliyyətinə imkan 
yaradaraq, bu gün mülki aviasi-
yada müasir innovativ üsulların 
və texnologiyaların tətbiqi 
sahəsində regionda aparıcı yer 
tutmaq istiqamətində ciddi cəhd 
göstərir. 

Azərbaycan Dövlət 
Mülki Aviasiya Agentliyi və 
"Azərbaycan Hava Yolları" 
aviaşirkəti iclasın keçirilməsində 
və təşkilində fəal iştirak edir.

“Xalq qəzeti”


